
Gwasanaeth Nadolig
Ym Methlehem
Mae’n bwysig bod y bobl ifanc yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. Awgrymiadau yn unig yw’r caneuon, mae croeso i chi ddewis caneuon eraill. Mae’n bosib rhoi’r caneuon i amryw o blant i’w cyflwyno.

Cyflwynydd: Croeso cynnes i chi i gyd i’n gwasanaeth Nadolig.  Dechreuwn drwy ganu (emyn/cân addas).

Mae’r Nadolig yn amser prysur o’r flwyddyn. Mae pawb yn rhuthro o le i le er mwyn cael popeth yn barod cyn y diwrnod mawr, sef Rhagfyr 25ain. Mae’r siopau a’r ysgolion a’r capeli yn brysurach nac arfer wrth i baratoadau am y Nadolig gael eu gwneud. Mae pawb yn gwybod fod y Nadolig ar Rhagfyr 25ain, ond bob blwyddyn mae pobl yn dal i gael sioc am fod y Nadolig wedi cyrraedd mor sydyn!

 Ysgrifennwyd yr Hen Destament yn bell cyn i Iesu gael ei eni, ond mae’n rhyfeddol i gofio bod yr Hen Destament yn dweud yn glir bod Iesu ar ei ffordd. Mae’r Hen Destament hyd yn oed yn enwi’r lle byddai Iesu’n cael ei eni. 
Darllenydd: Micha 5:2

“Ond wedyn ti, Bethlehem Effrata, rwyt ti'n un o'r pentrefi mwyaf dinod yn Jwda. Ond ohonot ti y daw un fydd yn teyrnasu yn Israel — Un sydd â'i wreiddiau yn mynd yn ôl i'r dechrau, yn y gorffennol pell.” 
Cyflwynydd: Yn union fel dyn ni’n gwybod bod y Nadolig ar y ffordd, ond dal i gael sioc ei fod wedi cyrraedd, felly hefyd pobl Israel ddwy fil o flynyddoedd yn ôl. Roedd Duw wedi rhoi’r newyddion da am Iesu Grist iddyn nhw, ond doedden nhw dal ddim yn barod.  Roedd Duw hefyd wedi dweud wrth y bobl beth fyddai Iesu’n wneud:- 
Darllenydd: Jeremeia 23:5-6

“Bydd e'n frenin fydd yn teyrnasu'n ddoeth. 

Bydd e'n gwneud beth sy'n gyfiawn ac yn deg yn y wlad. 

Bryd hynny bydd Jwda'n cael ei hachub a bydd Israel yn saff. 

Bydd e'n cael ei alw, ‘Yr ARGLWYDD sy'n rhoi cyfiawnder i ni.’”
Cyflwynydd: Mae’n Nadolig ni yn dathlu’r Nadolig cyntaf dros ddwy fil o flynyddoedd yn ôl ym Methlehem. Fe wrandawn ni ar yr hanes:-

Gabriel:  Ges i fy anfon gan Dduw i Nasareth at ferch ifanc o’r enw Mair. Roedd Mair wedi ei dyweddïo i ddyn o'r enw Joseff. Es i ati a dweud, "Mair, mae Duw wedi dangos ffafr atat ti! Mae'r Arglwydd gyda thi!"
Roedd Mair yn ofnus a dryslyd iawn! Doedd hi ddim yn deall o gwbl beth roedd hyn ei feddwl. Felly dyma fi’n dweud wrthi, "Paid bod ofn, Mair. Mae Duw wedi dewis dy fendithio di’n fawr. Rwyt ti’n mynd i gael mab. Iesu ydy’r enw rwyt i’w roi iddo. Bydd yn ddyn pwysig iawn, a bydd yn cael ei alw’n Fab y Duw Goruchaf. 
Ond meddai Mair, "Sut mae'r fath beth yn bosib?"
Dyma fi’n esbonio iddi, "Bydd yr Ysbryd Glân yn dod arnat ti, a nerth Duw yn gofalu amdanat ti. Felly bydd y plentyn fydd yn cael ei eni yn berson sanctaidd – bydd yn cael ei alw yn Fab Duw. 
Joseff: Ro’n i’n mynd i briodi Mair, ond pan nes i glywed ei bod hi’n disgwyl babi doedden i ddim yn gwybod beth i wneud! Nid fi fyddai tad y babi! Doeddwn i ddim eisiau bod yn gas.  Doeddwn i ddim eisiau gwneud esiampl ohoni hi’n gyhoeddus, felly ro’n i’n meddwl am ganslo’r briodas. Ond, un noson ges i freuddwyd, a dywedodd angel wrtha i, ”Joseff fab Dafydd, paid poeni mynd â Mair adre i fod yn wraig i ti, am mai'r Ysbryd Glân sydd wedi gwneud iddi gael babi. Bachgen fydd hi’n ei gael. Rwyt i roi’r enw Iesu iddo, am mai fe fydd yn achub ei bobl o'u pechodau.” 

Cyflwynydd:  Digwyddodd hyn er mwyn i beth ddwedodd Duw drwy ei broffwyd ddod yn wir: "Edrychwch! Bydd merch ifanc sy’n wyryf yn feichiog ac yn cael mab. Bydd y plentyn yn cael ei alw yn Immanuel", ystyr Immanuel ydy "Mae Duw gyda ni."
Pan ddeffrodd Joseff, gwnaeth beth roedd angel Duw wedi ei ddweud wrtho. 
(Naill ai pawb i ymuno a chanu Iesu, Enw Bendigaid ddwy waith neu mi fedr Gabriel/Joseff  cydganu neu ganu unawd.)

Cyflwynydd:  Danfonodd Duw ei fab i’r byd er mwyn i bawb gael cyfle i gredu ynddo a chael maddeuant pechodau, maddeuant am y pethau drwg a gwael dyn ni i gyd yn wneud o ddydd i ddydd. Ni ar gyfer un math o bobl mae Iesu Grist, ond ar gyfer pawb.

Bugail: Roeddwn i a’r bugeiliaid eraill allan yn edrych ar ôl ein defaid pan welsom ni oleuni llachar yn yr awyr. Doedden ni ddim yn gwybod be oedd yn digwydd a gawson ni ofn am ein bywydau. Pan deallon ni mai angylion wedi eu gyrru gan Dduw oedd yn siarad hefo ni roedden ni wedi dychryn. Clywsom ni’r neges fod y Gwaredwr, y Meseia, Mab Duw wedi ei eni ym Methlehem. Aethon ni yno ar frys a gweld yr un bach yn gorwedd mewn preseb. Mae’n fraint i feddwl bod Duw wedi ein trystio ni ddigon i adael i ni fynd i weld ei fab a chael ei addoli.
Gŵr Doeth: Teithion ni o wledydd y dwyrain i balas y Brenin Herod. Roedden ni wedi astudio’r sêr ac wedi dilyn un seren arbennig oedd yn ein harwain ni at dywysog newydd i’r holl fyd. Dyma ni’n gofyn i Herod ble roedd yr un oedd newydd gael ei eni yn frenin yr Iddewon? Dywedon ni ein bod ni yno i dalu teyrnged a rhoi anrhegion iddo. 
Pan glywodd Herod hyn cynhyrfodd yn lân, ond dywedodd wrthyn ni i fynd i Bethlehem. Dyma Herod yn ein galw ni i gyfarfod preifat wedyn a gofyn i ni adael iddo wybod lle roedd y baban er mwyn iddo yntau gael mynd i dalu teyrnged iddo hefyd. Pan aethon ni i mewn i'r tŷ lle roedd y plentyn hefo’i fam dyma ni’n disgyn ar ein gliniau o’i flaen a'i addoli.  Roedden ni’n hapus iawn bod Duw wedi’n harwain ni at ei Fab.

Cyflwynydd: Rhybuddiodd Duw y gwŷr doeth mewn breuddwyd i beidio mynd yn ôl at Herod, felly dyma’r gwŷr doeth yn teithio'n ôl i’w gwlad eu hunain ar hyd ffordd wahanol.                                                                                                           Mae hanes geni Iesu yn hanes cyffrous sy’n cyffwrdd bywydau nifer fawr o bobl gwahanol – merch ifanc oedd Mair, saer coed oedd Joseff, gweithwyr cyffredin oedd y bugeiliaid, ac roedd y gwŷr doeth yn ddynion mwy academaidd a gwyddonol. Ond roedden nhw i gyd yn rhannu’r un ffydd yn Nuw.
(Naill ai pawb i ymuno a chanu 416 Y mae in Waredwr neu 417  Emanŵel (Caneuon Ffydd) neu y plant/ y bobl ifanc i ganu.)

Cyflwynydd: Mae’r Dolig yn amser neis i blant, ac mae’r Beibl yn dweud wrthyn ni bod eisiau i blant ddysgu am Iesu Grist a’i gariad. Ond rhaid cofio, mae’r Nadolig i bawb, mae Iesu Grist i bawb. A nid am un diwrnod bob blwyddyn yn unig, ond bob dydd o’r flwyddyn. Be ddigwyddodd ar ôl i Iesu gael ei eni, ar ôl i’r bugeiliaid fynd yn ôl i’r caeau, ac ar ôl i’r gwŷr doeth osgoi Herod a mynd adre? Be wedyn?

Darllenydd: Cyflwyno Iesu yn y Deml, detholiad o adnodau o Luc 2: 

“Pan oedd pedwar deg diwrnod wedi mynd heibio ers i’r bachgen gael ei eni aeth Joseff a Mair i Jerwsalem i gyflwyno eu mab cyntaf i'r Arglwydd.
Roedd dyn o'r enw Simeon yn byw yn Jerwsalem – dyn da a duwiol. Roedd dylanwad yr Ysbryd Glân yn drwm ar ei fywyd, ac roedd yn disgwyl yn frwd i’r Meseia ddod i helpu Israel. Roedd yr Ysbryd Glân wedi dweud wrtho y byddai'n gweld y Meseia cyn iddo fe farw. A’r diwrnod hwnnw dyma’r Ysbryd yn dweud wrtho i fynd i'r deml. Felly pan ddaeth rhieni Iesu yno gyda'u plentyn i wneud yr hyn roedd y Gyfraith yn ei ofyn, dyma Simeon yn cymryd y plentyn yn ei freichiau a dechrau moli Duw:
‘dw i wedi gweld yr Achubwr gyda fy llygaid fy hun.
Rwyt wedi ei roi i’r bobl i gyd;
yn olau er mwyn i genhedloedd eraill allu gweld,
ac yn rheswm i bobl Israel dy foli di.’"

Roedd gwraig o’r enw Anna, oedd yn broffwydes, yn y deml yr un pryd. Roedd hi’n wyth deg pedair mlwydd oed. Fyddai hi byth yn gadael y deml – roedd hi yno ddydd a nos yn addoli Duw, ac yn ymprydio a gweddïo. Daeth at Mair a Joseff pan oedd Simeon gyda nhw a dechrau moli Duw a diolch iddo. Roedd yn siarad am Iesu gyda phawb oedd yn edrych ymlaen at ryddid i Jerwsalem.
Cyflwynydd: Mae’r Beibl yn awgrymu bod Simeon yn dipyn o oed, ac mae’n dweud yn blaen bod Anna yn 84. Roedd y ddau yn llawen iawn eu bod nhw wedi cael cyfle i weld Mab Duw. Mae pawb yn gallu moli ac addoli, dydi oedran ddim yn bwysig. 
(Naill ai pawb i ymuno a chanu 418 Caneuon Ffydd, Ti ydyw Iôr Gogoniant  neu mi fedr y bobl ifanc ganu.)

Darllenydd: Gweddïwn. Diolch i Ti Dduw am gael amser arbennig i gofio bod Iesu wedi gadael y nefoedd a dod i fyw yn ein canol ni ar y ddaear. Diolch mai ef yw’r Emaniwel, Duw gyda ni. Diolchwn dy fod ti’n Dduw byw sy’n gwrando ar weddïau dy bobl a dy fod ti eisiau gweld pobl yn troi atat ti o hyd. Helpa ni i gyd i foli ac addoli fel y bugeiliaid a’r gwŷr doeth. Helpa ni i fod fel Simeon ac Anna yn gwerthfawrogi’r cyfle i ddod i adnabod dy fab Iesu Grist, ein Gwaredwr. Amen
(Cyfle am fwy o ganeuon)
IESU, ENW BENDIGAID, 


Hawddgar Waredwr, Ein Harglwydd mawr; 


Emaniwel, Duw o'n plaid ni, 


Sanctaidd lachawdwr, Fywiol Air.  

